
tempo lihat itoe toesoek konde, lantas sadja djadi sakit dan sekarang Hoedjin soedah kasih itoe toesoek konde pada Ien Ing Siotjia, boewat satoe tanda jang Kongtjoe soedah ber- toenangan sama Ien Ing itoe.

Bwee Liang Giok lantas berkata: Apa betoel Hing Goan Siotjia ada di sini? Kaoe tertawa tertawa begitoe, djangan kaoe djoesta!?

Tjoenhiang lantas berkata: Kongtjoe, saja tida sekali brani djoesta. Maka saja tertawa, sebab saja lihat Kongtjoe poenja penjakit. . . .  ka mana perginja, sekarang soedah hilang?

Itoe waktoe Bwee Liang Giok lantas berkata pada boedak jang djaga dia, jang sekarang ija ada merasa laper; dari itoe ija mintak sedikit boeboer. Kamoedian ija lantas berkata pada Tjoenhiang, soepaja ija anter sadja Siotjia masoek ka dalem, dan sekalian toeloeng sampeken ija poenja hormat dan trima kasih pada Hoedjin dan Siotjia.

Tjoenhiang lantas pasang kombali ija poenja lantera dan djalan ka loewar sama sama Siotjia. Tempo ija orang sampe di loewar, ija
bertemoe pada Hoedjin; tapi tida perloe ija orang bilang apa apa, sebab Hoedjin soedah denger semoewa perkataannja Bwee Liang Giok. Ija orang bertiga lantas sadja teroes masoek ka dalem dan pergi di kamarnja Hing Goan Siotjia.

